
Дневни билтени

 На 06.03.2024 во 16.20 часот на улица „Крали Марко“ во Охрид, полициски службеници
од СВР Охрид го лишиле од слобода П.К.(23) од Охрид. При претрес во неговиот дом,
извршен со судска наредба, биле пронајдени и одземени марихуана и други предмети со
остатоци од марихуана. Лицето било задржано во полициска станица и по целосно
документирање на случајот против него ќе биде поднесена соодветна пријава.

На 06.03.2024 во 21.45 чaсот, полициски службеници од Полициската станица за
безбедност на сообраќајот при СВР Битола ги лишиле од слобода А.М.(40) и И.К.(55),
двајцата од Битола. Тие се сомничат дека истиот ден извршиле „тешка кражба“, при што
од рудникот Брод – Гнеотино на РЕК Битола одзеле повеќе предмети. При преглед на
патничко возило „нисан”, во кое се превезувале, биле пронајдени одземените предмети
и биле вратени на сопственикот. Лицата биле задржани во полициска станица и по
целосно документирање на случајот против нив ќе биде поднесена соодветна пријава.

На 06.03.2024 во 15.50 часот на ул.„Индустриска” во Битола, полициски службенци од
СВР Битола го лишиле од слобода Е.А.(33) од Битола. Тој бил затекнат во магацин на
приватна фирма при извршување „тешка кражба“, при што кај него биле пронајдени
повеќе одземени предмети. Одземеното било вратено на сопственикот, а лицето било
задржано во полициска станица. По целосно документирање на настанот, против Е.А. ќе
следува соодветна пријава.

СВР Скопје - ЕВР Аеродром и Драчево поднесе кривична пријава против E.С. и Ј.С. од
Скопје поради постоење основи на сомнение за сторени три кривични дела
„разбојништво" казниви по член 237 од Кривичниот законик. Пријавените ги сториле
делата на 26.01., 13.02. и 01.03.24 во продажни објекти на подрачјето на општина
Аеродром, при што со закана кон вработените одзеле пари од дневните промети.

СВР Скопје - ЕВР Аеродром и Драчево поднесе кривична пријава против И.Ш.и Ј.А.
поради постоење основи на сомнение за сторено кривично дело „разбојничка кражба"
казниво по член 238 од Кривичниот законик. На 27.02 2024 во круг на приватна фирма
на подрачје на Драчево, пријавените одзеле предмети, а откако биле забележани од две
лица, физички нападнале едно од нив, по што со нивното возило удриле во возилото на
лицата.

Секторот за внатрешни работи Струмица, до Основното јавно обвинителство Струмица,
поднесе кривична пријава против Т.М.(58) од село Дрвош, општина Босилово, поради
постоење основи на сомнение за сторени кривични дела „злоупотреба на службена
положба и овластување“, „фалсификување службена исправа“ и „проневера во
службата“. На 03.03.2024 на место викано „Боровите“, атар на село Колешино,
струмичко, полициски службеници од СВР Струмица затекнале две товарни возила
„застава“ со струмички регистарски ознаки, во кои биле превезувани огревни дрва.
Извршен бил увид и во координација со Шумска полиција Струмица било утврдено дека
дрвата се нежигосани и без соодветна документација, по што со возилата биле
одземени. Во службен разговоро во полициска станица, лицата кои ги управувале
возила изјавиле дека огревните дрва ги имаат набрано со знаење и усно одобрение на
пријавениот Т.М. – вработен како референт за дотур и сеча вработен во Јавно
претпријатие „Национални шуми“ - подружница Беласица Струмица, за што требале да
му дадат паричен надомест од 12.000 денари за секое натоварено товарно возило. Исто
така на 03.03.2024, пријавениот во име на друго службено лице вработено во јавното
претпријатие извршил пополнување на дозвола за сеча и дотур на огревни дрва за две
лица од струмичко. За овие дотури на огревни дрва, по извршената продажба, двете
лица на Т.М.требале да му дадат по 12.000,оо денари за секое натоварено товарно
возило. При увид во дворните места на лицата во село Куклиш и во село Банско, биле
пронајдени огревни дрва, од кои поголем дел биле нежигосани. Дрвата и возилото, со
кое бил вршен транспортот, биле одземени Со ваквите дејствија, пријавениот
предизвикал штета на Јавно претпријатие „Национални шуми“ - подружница „Беласица“
Струмица во висина од 186.200 денари. Тој бил лишен од слобода и изведен пред судија
на претходна постапка од Основен суд Струмица.

На 06.03.2024 во 21.30 часот на подрачјето на Центар во Скопје, полициски службеници
од Единицата за интервентна полиција при СВР Скопје го лишиле од слобода Д.С.(33) од
Скопје затоа што кај него била пронајдена и одземена прашкаста материја. По целосно
документирање на случајот ќе следува соодветен поднесок.

На 06.03.2024 во 21.15 часот на подрачјето на Гази Баба во Скопје, полициски
службеници од Единицата за интервентна полиција при СВР Скопје го лишиле од
слобода И.Ф.(26) од Скопје затоа што кај него била пронајдена и одземена марихуана.
По целосно документирање на случајот ќе следува соодветен поднесок.

На 06.03.2024 во 11.20 часот на подрачјето на Карпош во Скопје, полициски
службеници од Единицата за интервентна полиција при СВР Скопје го лишиле од
слобода И.И.(38) од Скопје затоа што кај него биле пронајдени и одземени марихуана и
бела грутчеста материја. По целосно документирање на случајот ќе следува соодветен
поднесок.

На 05.03.2024 во 18.35 часот, полициски службеници од Полициската станица за
гранични проверки и граничен надзор Белановце при Регионалниот центар за гранични
работи Север го привеле З.И.(49) од с.Слупчане, општина Липково. Во наведеното време
во село Злокуќане, општина Липково, полициските службеници запреле патничко
возило „рено лагуна“ со кумановски регистарски ознаки, кое го управувал, при обид за
илегално преминување на државната граница од Косово во Република Северна
Македонија. Додека, при преглед во возилото биле пронајдени повеќе производи за кои
не поседувал никаква документација. Против лицето е поднесен соодветен поднесок.

Во текот на вчерашниот ден (06.03.2024) Министерството за внатрешни работи спроведе
акциска контрола на територијата на Република Северна Македонија за санкционирање
на возила кои се движат со брзина поголема од дозволената, при што санкционирани се
193 возачи. Од нив пет возила се движеле со брзина над 50 километри на час повеќе од
дозволеното, а едно возило се движело со дури над 70 километри на час повеќе од
дозволената брзина. Притоа, 98 возила ја пречекориле брзината во населено место, а 95
надвор од населено место.

Во периодот од 01.02.2024 до 29.02.2024 Министерството за внатрешни работи спроведе
акциска контрола на територијата на Република Северна Македонија за санкционирање
на неисполнување на пропишаните услови во однос на затемнувањето на стаклата на
возилата и неовластено вградување и користење на уреди за давање на посебни
светлосни и звучни знаци во возилата. При контролата санкционирани се 177 учесници
во сообраќајот, од кои 176 за прекршокот на неисполнување на пропишаните услови во
однос на затемнувањето на стаклата и една санкција за неовластено вградување и
користење за уреди за давање на посебни светлосни и звучни знаци во возилата. На
сите прекршители изготвени им се соодветни поднесоци.

Секторот за внатрешни работи Скопје во текот на вчерашниот ден (06.03.2024)
продолжи со контролите во областа на сообраќајот. На територија на град Скопје
изречени се вкупно 159 мерки, меѓу кои за возење повеќе од дозволената брзина 29
санкции, 13 мерки за возење без возачка дозвола, седум санкции за користење мобилен
телефон при возење, четири мерки за минување на затворен сигнал - црвено светло, пет
санкции за управување под дејство на алкохол...

На 06.03.2024 во 15.40 часот, полициски службеници од Полициската станица за
граничен премин и граничен надзор Богородица во коритото на Сува Река ги пронашле
Л.Х.(49), Т.Л.(34), В.Л.(32), Л.Х.(41) и Д.Ј.(31), сите од Народна Република Кина. По
извршена проверка и контроал било констатирано дека лицата илегално влегле во
државата. Од Основен суд Гевгелија на лицата им била изречена парична глоба и
прекршочна санкција - протерување на странец од територијата на РСМ во траење од
три години.

Денеска (07.03.2024) во 02.41 часот во Полициската станица Кочани било пријавено
дека на магистралниот пат А3, на место викано „Слатина“, се случила сообраќајна
несреќа помеѓу товарно возило „рено“ со бугарски национални ознаки, управувано од
Д.Е.Г.(32) од Република Бугарија и патничко возило „мерцедес“ со швајцарски
национални ознаки, управувано од Б.Г.(47) од Виница. Во несреќата со тешки телесни
повреди се здобил Б.Г. констатирани во Јавната здравствена установа Кочани. Извршен
бил увид од увидна екипа од ОВР Кочани.

На 06.03.2024 во 10.40 часот во Полициската станица Центар, Н.М.(45) од Скопје
пријавил дека на ул.„Јордан Мијалков“ во Скопје, неговата малолетна ќерка била
касната од куче скитник.

На 06.03.2024 во 20.00 часот во Полициската станица Гази Баба, Д.А.(37) од Скопје
пријавил дека во населбата Ќерамидница во Скопје, неговиот малолетен син бил каснат
од куче скитник.

На 06.03.2024 во 17.05 часот во Полициската станица Чаир, В.П.(63) од Скопје пријавил
дека на ул.„Качанички пат“ во Скопје бил каснат од куче скитник.

На 06.03.2024 во 16.30 часот во село Сушица, струмичко, полициски службеници од
Секторот за внатрешни работи Струмица го лишиле од слобода Л.Д.(26) од село Сушица.
При претреси на две локации во селата Сушица и Турново, кои ги користел Л.Д.,
извршени со судски наредби, биле пронајдени и одземени марихуана, ловечка пушка,
воздушна пушка и повеќе патрони за ловечка пушка. За настанот бил запознаен Јавен
обвинител од Основното јавно обвинителство Струмица и по негово документирање
против Л.Д. ќе биде поднесена соодветна пријава.

Одделот за внатрешна контрола, криминалистички истраги и професионални стандарди
при Министерството за внатрешнни работи, до Основното јавно обвинителство Скопје,
поднесе кривична пријава против Н.Ј., началник на одделение во Оддел за
дисциплински и судски постапки, поради постоење на основи на сомнение за сторено
кривично дело „несовесно работење во службата“ по член 353-в став 1 од Кривичниот
законик. Пријавената, како овластено службено лице, несовесно постапила во вршење
на своите овластувања на тој начин што не постапила по правосилна пресуда со која на
работник требало да му престане работниот однос во Министерството за внатрешни
работи, односно пресудата не ја доставила до надлежните служби во министерството за
да биде донесено решение со кое на работникот ќе му биде откажан договорот за
работа. Пресудата на Апелациониот суд Скопје, со која се потврдува пресудата на
Основен граѓански суд Скопје, со која е одбиено тужбеното барање на вработената, во
Министерството за внатешни работи е примена на 08.03.2022, а на постапување до
стручните служби на министерството е доставена на 27.02.2024. Поради потешко
кршење на работниот ред и дисциплина, Одделот за внатрешна контрола,
криминалистички истраги и професионални стандарди против Н.Ј. поднесе Предлог за
поведување на постапка за утврдување на дисциплинска одговорност и изрече
задолжителна мерка за отстранување од работното место до донесување на решение во
дисциплинската постапка.

На 06.03.2024 околу 22.50 часот во Полициската станица Тетово е задржан 25-
годишниот Л.Ф. од тетовско Доброште, кој претходно бил лишен од слобода од
полициски службеници од Полициската станица за граничен премин Аеродром Скопје.
Тој се сомничи дека на четврти овој месец одзел патничко моторно возило „фолксваген
голф“ во Тетово, сопственост на 65-годишниот тетовец С.Б.. Се расчистува и
документира случајот, по што Л.Ф. ќе се соочи со соодветен поднесок.

ОВР Дебар поднесе кривична пријава против А.Б.(63) од Тетово поради постоење основи
на сомнение за сторено кривично дело „узурпација на недвижности“. Пријавениот, во
текот на 2023 година, на катарска парцела „Манастирец“ во општина Центар Жупа,
сопственост на АД ЕСМ- Скопје, извршил доградба на веќе изграден објект за кој немал
соодветна документација.

ОВР Струга поднесе кривична пријава против П.Ш.(67) од Струга поради постоење
основи на сомнение за сторено кривично дело „спречување службено лице во вршење
службено дејствие“. Тој, на 15.02.2024 агресивно се однесувал кон службеник кој
работел на издавање возачки документи.

На 06.03.2024 во 13.50 часот во СВР Тетово, 32 - годишен жител на тетовско село
пријавил дека Б.М. и Ќ.М. од тетовско Боговиње пред една година му ветиле дека ќе му
обезбедат документи со кои наводно ќе може да работи во странска земја, а за што на
Ќ.М. му платил 2000 евра и потоа им дал и мотоцикл со иста вредност. Според
пријавеното, со добиените документи не му било овозможено да работи во земјата и
сфатил дека бил измамен. Се преземаат мерки и активности за целосно расчистување и
документирање на случајот.

На 06.03.2024 од 10.00 до 15.00 часот на подрачјето на СВР Тетово спроведена е
сообраќајна акциска контрола за престигнување во која вкупно биле откриени и
санкционирани 64 прекршоци (ТЕ-19 и ГВ-45). Најголемиот број од прекршоците (60) се
однесувале на престигнување на недозволени места. На возачите прекршители им се
изготвени предвидените поднесоци и тие ќе се соочат со парични глоби кои зависно од
видот и карактерот на прекршокот се движат од 45 до 250 евра во денарска
противвредност. На оние санкционирани со 250 евра времено ќе им бидат одземени и
возачките дозволи од три месеци до една година. При контролата, исто така,
санкционирани се и 16 други видови прекршоци (ТЕ-12 и ГВ-4).

На 06.03.2024 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 32 прекршоци, од кои 21 надвор од населено место и 11 во населено
место. Санкционирани биле и 15 останати видови на прекршоци.

На 06.03.2024 во 17.20 часот, полициски службеници од Полициската станица Виница ги
лишиле од слобода М.А.(63), А.А.(41) и Д.А.(33), сите женски лица од с.Трсино,
виничко, постапувајќи по претходна пријава дека на 03.03.2024 околу 16.30 часот
физички ги нападнале нивните сосетки С.А.(58) и М.А.(31), при што употребиле и тврди
предмети. Известен бил јавен обвинител и по целосно документирање на случајот ќе
следува соодветен поднесок.

На 06.03.2024 во 11.20 часот во СВР Скопје, Д.А.(40) од Скопје пријавил дека околу
10.30 на подрачјето на Центар, по претходно недоразбирање во сообраќајот, бил
физички нападнат од едно лице. Се преземаат мерки за расчистување на случајот.

На 06.03.2024 во 15.00 часот во СВР Скопје, Д.Д.(52) од Скопје пријавил дека околу
14.40 часот на подрачјето на општина Аеродром, бил физички нападнат од С.Н.. Се
преземаат мерки за расчистување на случајот.

Нa 06.03.2024 во 09.34 часот во СВР Скопје било пријавено дека околу 08.55 часот во
двор од основно училиште во с.Ново Село, скопско, малолетник физички бил нападнат
од тројца други малолетници. По целосно документирање на случајот ќе следува
соодветен поднесок.

На 05.03.2024 во 10.00 часот во СВР Скопје, Б.А.(41) од Скопје пријавил дека на
04.03.2024 околу 20.00 часот во спортска сала на подрачјето на Бит Пазар, неговиот
малолетен син бил нападнат од неговиот тренер И.А. од Скопје. Се преземаат мерки за
расчистување на случајот.

На 06.03.2024 во 09.15 часот во СВР Скопје било пријавено дека во домот на подрачје
на Кисела Вода бил пронајден починат М.П.(47) од Скопје. Лекар од Итна медицинска
помош констатирал смрт без видливи траги на насилство, а по наредба на јавен
обвинител телото на починатиот било предадено на обдукција.

На 06.03.2024 во 09.50 часот во Полициската станица Карпош, од Јавна установа за
згрижување деца било пријавено дека од установата се оддалечил нивниот штитеник
И.И.(13), кој и претходно се оддалечувал и бил враќан назад. Се преземаат мерки за
пронаоѓање на лицето.

На 06.03.2024 во 21.30 часот во Полициската станица Кисела Вода, О.С.(29) од
с.Сопиште, скопско, пријавила дека на ул.„Христо Татарчев“ во Скопје била касната од
куче скитник.

На 07.03.2024 во 07.35 часот во СВР Битола, Н.К.(67) од с.Трново, битолско, пријавил
дека на патот за Националниот парк Пелистер бил каснат од куче скитник.

На 06.03.2024 во 10.35 часот во СВР Куманово, А.П.(33) од Куманово пријавила дека на
Градскиот плоштад во Куманово била касната од куче.

СВР Битола поднесе кривична пријава против А.Б. (29) од Битола поради постоење
основи на сомнение за сторено кривично дело „разбојништво“. Пријавениот, на
08.02.2024 во спортска обложувалница со закана со остар предмет кон вработени одзел
пари од дневниот промет.

СВР Тетово поднесе кривична пријава против Ф.Р.(26) од с.Камењане, тетовско, поради
постоење основи на сомнение за сторени кривични дела „насилство“ и „предизвикување
општа опасност“ и против А.Ш.(33) од Тетово поради постоење основи на сомнение за
сторено кривично дело „насилство“. На 09.10.2023, второпријавениот физички го
нападнал првопријавениот, по што првопријавениот во обид да побегне со своето
возило удрил малолетно лице кое се здобило со повреди.

Надворешната канцеларија за криминалистички работи Гостивар поднесе кривична
пријава против М.К.(37) од Скопје и Б.Р.(40) од Гостивар поради постоење основи на
сомнение за сторено кривично дело „неовластено производство и пуштање во промет на
наркотични дроги и психотропни супстанци и прекурзори“. На 13.07.2023 во Градскиот
парк во Гостивар, полициски службеници извршиле преглед над пријавените, при што
пронашле и одзеле марихуана и амфетамин.
СВР Куманово поднесе кривична пријава против Ј.М.(51) од Скопје поради постоење
основи на сомнение за сторено кривично дело „неовластено производство и пуштање во
промет на наркотични дроги, психотропни супстанци и прекурзори“. На 04.05.2023,
полициски службеници извршиле преглед над пријавениот, при што биле пронајдени и
одземени кокаин и марихуана.

СВР Скопје поднесе кривична пријава против Б.А.С.(29) и Н.Б.(41), двајцата од Индија,
поради постоење основи на сомнение за сторено кривично дело „фалсификување
исправа“. На 20.10.2023 на Граничен премин Меѓународен Аеродром Скопје пријавените
приложиле фалсификувани кипарски дозволи за престој.

Регионален центар за гранични работи Исток поднесе кривична пријава против Н.У.(48)
од Република Турција поради постоење основи на сомнение за сторено кривично дело
„фалсификување исправа“. На 05.03.2024 на Граничен премин Деве Баир, пријавениот
приложил фалсификувана меѓународна зелена карта за осигурување за товарно возило
и влекач, издадена од Република Турција.

СВР Тетово поднесе кривична пријава против правно лице од Тетово и С.С.(62) од
Тетово поради постоење основи на сомнение за сторено кривично дело „точење
алкохолни пијалоци на малолетни лица“. На 23/24.09.2023, полициски службеници
извршиле контрола во угостителски објект, при што затекнале малолетници кои
конзумирале алкохолни пијалоци.

Извадок на дел од дневните настани 07.03.2024

